
Taflen Wybodaeth i Gleifion mewn Canolfannau Profi
Profi Cymunedol Cyflym ar gyfer COVID-19 (RAPTOR-C19)
Hoffem eich gwahodd i gymryd rhan mewn astudiaeth ymchwil. Mae cymryd rhan yn wirfoddol. Cyn i chi benderfynu cymryd rhan neu beidio, mae'n bwysig eich bod yn deall pam mae'r ymchwil yn cael ei gwneud a beth fyddai'n ei olygu i chi. Cymerwch amser i ddarllen yr wybodaeth hon a'i thrafod gyda'ch rhieni/gofalwyr neu eraill os ydych chi eisiau. Gofynnwch i ni a oes rhywbeth yn aneglur neu os hoffech gael mwy o wybodaeth.
Trosolwg o'r astudiaeth a phwyntiau allweddol
· Rydym yn cynnal astudiaeth ymchwil i gymharu pa mor gywir yw gwahanol brofion wrth ganfod haint coronafeirws (COVID-19).
· Byddwn yn cymharu canlyniadau profion cyflym newydd â phrofion labordy safonol ar gyfer COVID-19.
· Os yw'r astudiaeth hon yn nodi prawf cyflym da ar gyfer COVID-19, gallai fod yn ddefnyddiol yn y dyfodol ar gyfer helpu meddygon a nyrsys i roi cyngor ar unwaith am hunan-ynysu a allai helpu i rwystro lledaeniad y feirws. 
· Fe'ch gwahoddwyd chi a/neu eich plentyn i gymryd rhan yn yr astudiaeth hon oherwydd bod gennych symptomau a allai olygu bod COVID-19 arnoch.
· Os byddwch chi a/neu'ch plentyn yn cymryd rhan yn yr astudiaeth, byddwch yn cael o leiaf ddau brawf ymchwil ar gyfer COVID-19. Prawf swab safonol o'r trwyn neu'r geg fydd un, fydd yn mynd i labordy i’w brofi. Byddwch hefyd yn cael o leiaf un prawf cyflym. 
· Mae'r profion ymchwil hyn ar wahân ac yn ychwanegol at brawf safonol y ganolfan brofi, a gaiff ei gynnal fel arfer.
· Efallai gofynnir i oedolion (16 oed neu hŷn) sy'n cymryd rhan yn yr astudiaeth hefyd roi samplau gwaed i weld a fu haint arnyn nhw yn y gorffennol.  Byddwn hefyd yn trefnu apwyntiad dilynol ar gyfer prawf gwaed ymhen 28 diwrnod, os yn bosibl.
· Byddwn yn anfon neges destun ddyddiol atoch am 28 diwrnod i ofyn i chi am eich symptomau a/neu symptomau eich plentyn.
· Byddwn yn gofyn am eich caniatâd i edrych ar eich cofnod iechyd electronig GIG chi a/neu eich plentyn am flwyddyn i wirio am ganlyniadau a phroblemau iechyd cysylltiedig â COVID-19.
· Nid oes rhaid i chi a/neu eich plentyn gymryd rhan yn yr astudiaeth hon os nad ydych chi eisiau, ac ni fydd hyn yn effeithio ar y gofal a gewch chi gan y GIG.
Gofynnwch i dîm yr astudiaeth os oes gennych unrhyw gwestiynau am yr astudiaeth, neu os nad ydych yn deall yr wybodaeth ychwanegol rydym wedi'i darparu dros yr ychydig dudalennau nesaf.
Beth yw teitl llawn yr astudiaeth?
Teitl llawn yr astudiaeth yw ‘Expanding national RAPid community Test evaluation capacity fOR COVID-19 (Profi Cymunedol Cyflym ar gyfer COVID-19). Rydym fel arfer yn cyfeirio at yr astudiaeth fel RAPTOR-C19.
Pwy sy'n cynnal yr astudiaeth?
Mae'r astudiaeth yn cael ei chynnal gan Brifysgol Rhydychen. Bydd canlyniadau'r astudiaeth hon yn cael eu rhannu ar draws rhwydwaith cenedlaethol o ymchwilwyr sy'n gwerthuso profion COVID-19. Enw hwn yw Platfform Ymchwil a Gwerthuso Diagnostig Cenedlaethol COVID-19 (CONDOR). 
Beth yw profi cyflym ar gyfer COVID-19?
Mae profion cyflym yn ffordd o adnabod pobl â COVID-19 yn gyflym (mewn ychydig funudau/oriau) mewn canolfan brawf, meddygfa neu gartref yn hytrach nag aros i brofion gael eu cwblhau mewn labordai arbenigol. 
Pam fyddai profion cyflym ar gyfer COVID-19 yn ddefnyddiol?
Gallai profion cyflym ar gyfer COVID-19 fod yn ddefnyddiol i roi cyngor ar unwaith i bobl ynghylch hunan-ynysu a rhwystro lledaeniad y firws, ond dim ond os yw'r profion hyn yn gywir.
Pwy yw gwneuthurwyr y profion cyflym ar gyfer COVID-19?
Mae llawer o wahanol gwmnïau wedi datblygu profion cyflym ar gyfer COVID-19. Mae'r profion hyn fel arfer yn defnyddio swabiau o'r geg neu'r trwyn, sampl o boer neu ddiferyn o waed a gymerir drwy bigiad bys. Mae cwmnïau'n gwirio bod eu profion yn gweithio mewn labordai ond yn aml nid yw'r profion hyn yn gweithio cystal mewn bywyd go iawn. Yn ein hastudiaeth byddwn yn gwneud y profion cyflym mewn llawer o bobl sydd wedi cael ystod o symptomau a allai gael eu hachosi gan COVID-19 ac yn eu cymharu â'r profion labordy safonol.  Mae'n debyg mai 500-1000 o bobl fydd hyn ym mhob prawf.
Pwy fydd yn cael gwahoddiad i gymryd rhan yn yr astudiaeth? 
Gofynnir i chi a hoffech chi gymryd rhan yn yr astudiaeth os oes gennych chi neu'ch plentyn symptomau cysylltiedig â COVID-19.  Bydd y rhan fwyaf o bobl wedi cael twymyn, peswch parhaus newydd neu golled neu newid yn eu synnwyr o flas neu arogl. Fodd bynnag, mae yna ystod o symptomau eraill a allai ganiatáu ichi ymuno â'r astudiaeth gan gynnwys prinder anadl, poen yn y frest, gwichian, tisian a chaethni trwynol.
Beth fydd yn digwydd os cytunaf i gymryd rhan yn yr astudiaeth?
Y peth cyntaf fydd yn digwydd yw y gofynnir ichi roi eich caniatâd i chi a/neu eich plentyn gymryd rhan yn yr astudiaeth. Mae hyn er mwyn gwirio eich bod yn deall yr hyn mae'n i olygu a'ch bod yn hapus i barhau. Gofynnir i chi ateb cyfres o gwestiynau ie/na ar ddyfais electronig y bydd yr ymchwilydd yn ei rhoi ichi. Fel arall, bydd ymchwilydd yn gofyn y cwestiynau i chi naill ai wyneb yn wyneb neu dros y ffôn, ac yn cofnodi'r atebion a roddwch. Ar ôl ei llenwi, caiff eich ffurflen gydsynio electronig ei storio'n ddiogel ac yn gyfrinachol, a byddwch yn cael copi. Yna byddwn yn gofyn i chi am ychydig mwy o wybodaeth am eich symptomau a/neu symptomau eich plentyn, achosion COVID-19 posib yn eich cartref, ble rydych chi'n derbyn eich gofal, unrhyw fesuriadau clinigol, a ydych chi wedi cael brechlyn ac unrhyw brofion COVID-19 yn y gorffennol a'u canlyniadau. Bydd hyn naill ai'n cael ei gwblhau gennych chi ar y ddyfais electronig neu'n cael ei ofyn gan yr ymchwilydd a'i gofnodi'n electronig.  Byddwn hefyd eisiau gwybod am eich iechyd cyffredinol chi a/neu eich plentyn ac efallai y byddwn yn edrych ar wybodaeth yn eich cofnodion iechyd. Bydd yr holl wybodaeth hon yn cael ei storio'n ddiogel ac yn gyfrinachol. 
Fel rheol byddwch chi a/neu eich plentyn yn derbyn o leiaf ddau brawf ymchwil ar gyfer COVID-19 yn ychwanegol at brawf y ganolfan brofi. Bydd pawb sy'n cymryd rhan yn cael prawf a ddefnyddir yn y DU i weld a oes gennych COVID-19 ar hyn o bryd. Swab trwyn a/neu geg yw hwn. Anfonir y profion hyn i labordy profi i'w dadansoddi. 
Byddwch chi a/neu eich plentyn hefyd yn rhoi samplau ar gyfer o leiaf un prawf cyflym newydd. Gall hyn olygu cymryd sampl arall o'ch trwyn neu'ch ceg gyda swab, neu gymryd sampl o boer. 
Os yw'n ymarferol, efallai gofynnir i oedolion (16 oed neu hŷn) am sampl gwaed i chwilio am wrthgyrff, sy'n dweud wrthym a ydych wedi cael COVID-19 yn y gorffennol.  Ni ofynnir i blant o dan 16 oed roi samplau gwaed. 
Hoffem hefyd wybod rhagor am sut all eich salwch fod yn effeithio arnoch chi ar ôl y profion. Bydd y tîm ymchwil yn cysylltu â chi drwy neges destun am 28 diwrnod i ofyn am eich symptomau chi a/neu symptomau eich plentyn. Gydag oedolion, byddwn hefyd yn trefnu apwyntiad dilynol ar gyfer prawf gwaed arall ymhen 28 diwrnod, os yn bosibl. 
Yn olaf, byddwn yn gofyn am eich caniatâd i weld beth sy'n digwydd i chi dros y flwyddyn i ddod mewn perthynas â COVID-19 drwy weld eich cofnodion iechyd GIG . Caiff yr wybodaeth hon ei storio'n ddiogel ac yn gyfrinachol.
A fyddaf yn cael canlyniadau'r profion?
Ni fyddwch yn cael canlyniadau'r profion ymchwil. Mae hyn oherwydd nad ydym yn gwybod pa mor gywir ydyn nhw ac mae perygl y gallai rhoi'r canlyniad anghywir i chi achosi niwed i chi. Fodd bynnag, fe fyddwch yn cael canlyniad y prawf canolfan brofi nad yw'n cael ei wneud fel rhan o'r ymchwil.
Sut fyddwch chi'n rheoli heintiau?
Bydd yn ofynnol i bawb sy'n ymwneud â chasglu sampl ar gyfer yr astudiaeth ddilyn y canllawiau atal a rheoli heintiau cyfredol bob amser, gan gynnwys gwisgo offer amddiffyn personol (PPE) priodol — a all gynnwys mygydau, menig a ffedogau. Byddwn yn lleihau'r amser cyswllt â chi gymaint â phosibl ac efallai y gofynnir i chi wneud rhai o'r profion eich hun. 
A oes rhaid i mi neu fy mhlentyn gymryd rhan?
Nac oes, mae cymryd rhan yn gwbl wirfoddol. Ni fydd eich penderfyniad, p'un ai i gymryd rhan ai peidio, yn effeithio ar y gofal a gewch chi neu'ch plentyn gan y GIG neu ganolfannau profi yn y dyfodol.  
A all aelodau eraill o fy nghartref gymryd rhan? 
Gallant. Gall unrhyw un sydd â haint COVID-19 tybiedig neu a gadarnhawyd gymryd rhan. Mae angen iddyn nhw allu cydsynio i'r astudiaeth eu hunain, neu, os ydyn nhw o dan 16 oed, fod â rhiant neu warcheidwad a all wneud hyn ar eu rhan, a byddai angen iddyn nhw fynd i ganolfan brofi sy'n cymryd rhan.
A fyddaf yn derbyn unrhyw dâl os cymeraf ran?
Na, ni fyddwch yn derbyn unrhyw dâl.  
Beth yw'r manteision i mi os cymeraf ran?
Prif fuddion yr astudiaeth yw i weithwyr gofal iechyd proffesiynol a swyddogion iechyd cyhoeddus wybod pa brofion cyflym yw'r rhai mwyaf cywir ac a allai fod yn ddefnyddiol yn y dyfodol.
Beth yw'r anfanteision posibl o gymryd rhan?
Er mwyn cymryd rhan yn yr astudiaeth bydd angen peth o'ch amser i gasglu gwybodaeth amdanoch chi neu eich plentyn ac i wneud y profion. Gall swabiau trwyn a cheg fod yn anghyfforddus ond dim ond ychydig eiliadau maen nhw'n para. Maen nhw’n ddiogel i'w defnyddio, ac i wneud eich hun, hyd yn oed os nad ydych wedi gwneud un o'r blaen. Gall cymryd sampl o waed o'ch braich achosi ychydig o boen, cleisio ac, yn anaml iawn, haint. Mae'r sgil effeithiau hyn fel arfer yn fyrhoedlog iawn. Os ydych chi neu eich plentyn yn poeni am unrhyw broblemau ar ôl y profion, dylech ofyn am gyngor gan eich meddyg neu nyrs.
A ddylwn i ddal i hunan-ynysu ar ôl i mi/fy mhlentyn gael y prawf? 
Os oes gennych chi neu eich plentyn symptomau cyfredol o haint COVID-19 rhaid i chi hunan-ynysu yn unol â chanllawiau'r llywodraeth. Gallwch ddod o hyd i'r canllawiau diweddaraf yma: https://www.gov.uk/coronavirus. Ar ôl i chi dderbyn canlyniad y prawf o'r gwasanaeth canolfan brofi, dywedir wrthych beth i'w wneud. Gall eich meddyg neu nyrs drafod hyn ymhellach gyda chi.  Os ydych chi'n byw ar aelwyd gyda phobl eraill dylech ddilyn y canllawiau ynysu cartrefi cyfredol ar wefan y llywodraeth uchod. 
Beth fydd yn digwydd i'r samplau a roddaf?
Caiff y samplau a gymerir ar gyfer y profion cyflym eu taflu gan dîm yr astudiaeth cyn gynted ag y byddan nhw wedi'u defnyddio. Bydd y samplau swab a anfonir i'r labordy yn cael eu storio ar ran y tîm ymchwil ar ôl cael eu profi a'u dinistrio ar ddiwedd yr astudiaeth. Os byddwch yn cytuno, gellir cadw'r samplau gwaed a gymerwyd ar gyfer y profion gwrthgyrff a'u defnyddio mewn ymchwil yn y dyfodol. Byddent ar gael i ymchwil arall sydd wedi derbyn cymeradwyaeth foesegol ar ffurf nad yw'n eich adnabod.
Beth fydd yn digwydd os na fyddaf am gymryd rhan yn yr astudiaeth ragor?
Gallwch adael yr astudiaeth ar unrhyw adeg heb roi rheswm. Ni fydd hyn yn effeithio ar eich gofal chi neu eich plentyn mewn unrhyw ffordd.
A fydd unrhyw un yn gwybod fy mod wedi cymryd rhan yn yr astudiaeth?
Ni fydd neb arall yn gwybod eich bod wedi cymryd rhan.
A fydd fy ngwybodaeth yn cael ei storio'n gyfrinachol? 
Bydd. Byddwn yn dilyn yr holl arferion moesegol a chyfreithiol i sicrhau bod gwybodaeth amdanoch yn cael ei thrin yn gyfrinachol. Dim ond fel rhif adnabod cyfranogwr y cewch eich adnabod ar bob dogfen astudio ac unrhyw gronfa ddata electronig. Gellir rhoi mynediad i aelodau cyfrifol o Brifysgol Rhydychen a'r feddygfa berthnasol at ddata ar gyfer monitro a/neu archwilio'r astudiaeth i sicrhau bod yr ymchwil yn cydymffurfio â'r rheoliadau perthnasol.
Beth fydd yn digwydd i'm data?
Er mwyn cydymffurfio â rheoliadau diogelu data, mae'n ofynnol i ni nodi'r sail gyfreithiol ar gyfer prosesu gwybodaeth amdanoch chi.  Yn achos ymchwil, 'tasg er budd y cyhoedd' yw'r sail. Prifysgol Rhydychen yw'r rheolwr data ac sy'n gyfrifol am ofalu am eich gwybodaeth a'i defnyddio'n gywir.  
Byddwn yn defnyddio gwybodaeth gennych chi a/neu eich plentyn a'ch cofnodion meddygol, NHS Digital a chofrestrfeydd canolog eraill y GIG er mwyn cynnal yr astudiaeth hon a byddwn yn defnyddio'r wybodaeth leiaf bersonol-adnabyddadwy bosibl. Mae'r cofrestrfeydd hyn yn cynnwys Coleg Brenhinol y Meddygon Teulu ac Iechyd Cyhoeddus Lloegr.  Mae Prifysgolion Rhydychen a Surrey yn prosesu data ar eu rhan. Byddwn yn cadw gwybodaeth adnabyddadwy amdanoch chi am lai na 3 mis ar ôl i'r astudiaeth ddod i ben. Eithriad i hyn yw unrhyw ddogfennau ymchwil sydd â gwybodaeth bersonol, er enghraifft ffurflenni caniatâd, a gaiff eu cadw'n ddiogel ym Mhrifysgol Rhydychen am 20 mlynedd ar ôl diwedd yr astudiaeth. Fel sy'n ofynnol yn ôl y gyfraith, byddwn yn rhannu ychydig bach o'ch data personol gan gynnwys eich enw, manylion cyswllt, cod post ac ethnigrwydd ag Iechyd Cyhoeddus Lloegr. Mae rheoliadau diogelu data yn rhoi rheolaeth i chi dros eich data personol a sut y caiff ei ddefnyddio.  Fodd bynnag, pan gytunwch i'ch gwybodaeth gael ei defnyddio mewn ymchwil, gall rhai o'r hawliau hynny gael eu cyfyngu er mwyn i'r ymchwil fod yn ddibynadwy ac yn gywir. Mae mwy o wybodaeth am eich hawliau mewn perthynas â'ch data personol ar gael ar https://compliance.web.ox.ac.uk/ind individual-rights. Gallwch ddarganfod mwy am sut rydyn ni'n defnyddio'ch gwybodaeth trwy gysylltu â RAPTOR@phc.ox.ac.uk. 

Beth fydd yn digwydd i ganlyniadau'r astudiaeth hon? 
Efallai y byddwn yn cyhoeddi canfyddiadau'r astudiaeth trwy erthyglau mewn cyfnodolion, adroddiadau yn y wasg, cyflwyniadau a phapurau cynhadledd. Ni fydd modd eich adnabod chi na'ch plentyn mewn unrhyw adroddiadau ysgrifenedig neu lafar ar yr astudiaeth. 
Ymchwil yn y dyfodol
Os ydych chi'n barod i ni gysylltu â chi ynglŷn ag ymchwil a wnawn yn y dyfodol, byddem yn cadw'ch manylion cyswllt yn ddiogel yn Adran Gwyddorau Iechyd Gofal Sylfaenol Prifysgol Rhydychen. Caiff y rhain eu cadw ar wahân i'r data ymchwil.  Byddwn yn cadw copi o'ch ffurflen gydsynio fel tystiolaeth o'r caniatâd hwn.  Nid yw cytuno i gysylltu â chi yn eich gorfodi i gymryd rhan mewn unrhyw ymchwil bellach, a gallwch ofyn am gael eich tynnu oddi ar y rhestr hon ar unrhyw adeg.
Beth os bydd problem?
Mae gan Brifysgol Rhydychen, fel Noddwr, yswiriant priodol ar waith os digwydd ichi ddioddef unrhyw niwed o ganlyniad uniongyrchol i gymryd rhan yn yr astudiaeth hon. Os ydych yn dymuno cwyno am unrhyw agwedd ar y ffordd yr aethpwyd atoch neu y cawsoch eich trin, neu sut yr ymdrinnir â'ch gwybodaeth yn ystod yr astudiaeth hon, dylech gysylltu â  RAPTOR@phc.ox.ac.uk neu gallwch gysylltu â swyddfa Llywodraethu Treialon Clinigol ac Ymchwil Prifysgol Rhydychen (CTRG) ar 01865 616480, neu bennaeth CTRG, e-bost ctrg@admin.ox.ac.uk.
Pwy sy'n trefnu ac yn ariannu'r astudiaeth?
Trefnir yr astudiaeth hon gan ymchwilwyr yn Adran Gwyddorau Iechyd Gofal Sylfaenol Nuffield Prifysgol Rhydychen, sy'n gweithio gyda Chanolfan Ymchwil a Gwyliadwriaeth Coleg Brenhinol y Meddygon Teulu.  Mae'n cael ei ariannu gan y Sefydliad Cenedlaethol dros Ymchwil Iechyd, Asthma UK, y British Lung Foundation/Sefydliad Prydeinig yr Ysgyfaint, a Chronfa Ymchwil Ymateb COVID-19 Prifysgol Rhydychen MSD.
Pwy sydd wedi adolygu'r astudiaeth hon?
Mae grŵp annibynnol o bobl, o'r enw Pwyllgor Moeseg Ymchwil, yn edrych ar yr holl ymchwil yn y GIG i ddiogelu buddiannau cyfranogwyr. Adolygwyd yr astudiaeth hon a rhoddwyd barn ffafriol iddi gan Bwyllgor Moeseg Ymchwil Canolog Gogledd Orllewin Lloegr - Lerpwl.
Ble gaf i wybodaeth bellach?
Gofynnwch i dîm yr astudiaeth os oes gennych unrhyw gwestiynau am yr astudiaeth, neu os nad ydych yn deall yr wybodaeth ychwanegol rydym wedi'i darparu. Gallwch gysylltu â'r tîm ymchwil yn RAPTOR@phc.ox.ac.uk
 

Diolch am ystyried cymryd rhan yn yr astudiaeth hon.

